Патимат  Абукованы 75 йыллыгъына.

Эки пагьмуну еси.
       Патимат Гьажиабдуллаевна Абукова - къумукъ шаир. Бугюнлеге "Инанаман", "Мени тайым" деген китаплары чыкъгъан. Патимат Абукова - Дагьыстанны ат къазангъан учители, Россияны Язывчуларыны союзуну члени, педаго​гика ишни ветераны, халкъгъа билим беривню отличниги, "Лайыкълы загьматы учун" деген медаль, тюрлю-тюрлю грамоталар ва дипломлар булан савгъатлангъан.
       Патимат Абукованы асарлары айры китаплар болуп чыкъгъандан къайры, олар ортакъ китаплагьа дэ гирген: "Яшлыгьымны сеси", "Горянка". Шиърулардан къайры, Патимат оьзюню къаламын прозада да сынап къарай ва 1995-нчи йылда Уьстюнлюкню 50 йыллыгъына багьышлап язгъан "Яшлыгъымны яралары ябылмай" деген повести "Ёлдашны" бетле​ринде чыкъды. 
       Патимат Абукова 1932-нчи йылда Бабаюрт районну Хамаматюртунда тувгъан. Огъар эки йыл да битгенче атасы гечине, уьч къызъяшны анасы янгыз тарбиялай. Уьйде эргиши ёкъгъа гёре къызардашлагъа кёп ишлеме тюше. Патимат уллу болгъан сайын эргишини ишин оьзюню яш инбашларына ала. Агъач гелтирмек, гьайванлагъа къарамакъ, бавну чачыв, ону чёбюн алыв, сугъарыв -  булар бары да Патимат яш йылларында юрютген ишлер. Ол оьзге яшланы йимик шат яшлыкъ гёрмеген, эртерек атасыз къалгъандан къайры да, шо йылларда фашистлер бизин уьлкеге чапгъын этип, дав вакътини къыйынлыкъларын да сезген.

...Дав йылларда мен гиччинев яш эдим,

Къуваты аз, гюч алмагъан бюр эдим.

Яш бусам да, элге гелген балагьны

Болгъан кюйде мен де алып юрюдюм...
-деп язажакъ Патимат "Ватаным" деген шиърусунда.
       Яш инбашлагъа ятгъан  къыйынлыкълар жагьил юрекге сингип, йылларындан озгъан ойларында шиъру сатырлар болуп тувалар. Тек бу эрте шиъруланы охувчусу янгыз оланы ессиси бола.
      Патимат уьй къуллукъ булан янаша охумагъа да етише ва 1946-нчы йылда юртдагъы етти йыллыкь макътабны битдире. Сонг оьзюню школасына муаллим болуп бара. Давдан сонггъу йылларда муаллимлер етишмейгенге гёре ол шо касбуну сайлай ва 1948-нчи йылда Ха​савюрт педучилищеге заочно охума тюше. Ону 1954-нчю йылда битдире, тек Патиматны юрегинде охувун дагьы да узатма гьасиретлиги къала.

        Оьзю гиччиден берли машгъул болгъан ишин унутуп къоймай, Па​тимат шиъру язывун узата. 1955-нчи йылдан башлап ону шиърулары рай​он газетни бетлеринде чыкъма башлай. 1957-нчи йылда буса Патимат Хасавюрт шагьарны 2 номерли школасына ана тил дарсланы муаллими болуп геле ва 1964-нчю йыл болгьунча онда ишин давам эте. Охувун узатмакъ деген умутун яшавгъа чыгъармакъ муратда 1960-нчы йыл​да Патимат Дагъыстан пачалыкъ университетни филология факультетини рус-дагъыстан бёлюгюне тюше ва ону уьстюнлю кюйде битдире. Шо йылдан башлап шаирни "Ленин ёлу" газетни, "Дослукъ", "Дагьыстанлы къатын" журналланы бетлеринде шиърулары чыкъма башлай. 1962 ва 1964-нчю йылларда ол Дагьыстанны яш шаирлерини ва язывчуларыны генгешлеринде ортакъчылыкъ да эте.

     Етти йыл школада ишлеген сонг, 1964-нчю йылда Патимат Абукова Хасавюрт педучилищеде ана тилден ва дагьыстан адабиятдан дарс бер​ме башлай ва бугюнге ерли шо ишни узата.

        Мени: "Сиз 60 йылны узагъында муаллим касбугъа аминлигизни себеби недир?" - деген соравума Патимат Гьажиабдуллаевна булай жавап берди: 

        - Ишге гьакъ юрекден берилгеним, яшланы оьзюмню яшларым йимик сюегеним. Мен оланы яхшысына да, яманына да тергев беремен, тюз ёлгъа саламан. Олар булан гетген оьмюрюмню мен къысгъа гёремен, гёнгюм ачыла, къайгьыларым чачыла. 
       Патиматны къайгъылары буса таманлыкъ эте. Узакъ йылланы ичинде этилген авур ишлер ону савлугьун ала. Тек Патимат оьзюню насибин таба: ожакъ тута, эки уланны, бир къызны оьсдюре. «Яшавумда бар зат яхшы, мен насиплимен»,- деп турагъан гюнлени бирисинде хапарсыздан, ожагъыны аркъа таяву, яшланы атасы гечине. Патимат о къайгъылы йылланы булай эсгере: "Магъа о йылларда бек къыйын болду. Агьлюм мени кёклеге къуш этип чюйген эди, амма тюпден юрегиме окъ уруп, оьрден хола этип тюшюрдю. Агьлюме багъышлангъан "Ёкъсан" деген шиърумдан бир гесек:

...Ёкъсан бугюн, бугюн ёкъсан.
Кёкрегимни кёкюретип,
Кюлкюм булан шатлыгъьмны
Бир-бирине тагъым этип,
Сююндюрме бир сююнчсюз
Къалгъан меки юрегиме
Сююнчлеринг савгъат этме.
          Йыллар гете, юрек  чыныгъа…  Чыныгъа, тек къатты болмай. Абукованы юреги сююв чачма, исси яйма токътамай. Йылдан йылгъа шаирни ярыкъ ойлары халкъгъа сююмлю шиърулар тувдура.  

          Мени эсиме гелеген кюйде, гьар шаирни, гьар язывчуну оьзю айрокъда аявлайгъан, бары да асарланы алдына салагъан бир асары бола. "Сизге лап да къайсы шиъру аявлудур?" - деп сорагъанда, Па​тимат Гьажиабдуллаевна булай жавапланды: "Магъа оьзгелер, халкъ ушатагъан шиъру аявлу. Оланы бириси:  

                                              Азиз халкъым,

Къумукъ халкъым,

Уллу дюнья

Толгъан халкъым,

Дюрсюз мени

Яшавлугъум.

Кёгюм, ерим,

Уьюм, къалкъым.

Къумукъ халкъым,

Ягьлы халкъым,

Болат йимик,

Къатты халкъым,

"Гьайт" - деген гюн,

"Байт" - деп айтып,

Чыгъажакъман,

Болмас кантым!!!
    Гиччиден берли Патимат тюзлюкню янын тутма къаст эте. Адамда лап ушатмайгьан хасиятлары: ялгьан айтмакъ, алдатмакъ, намуссузлукъ, эки бетлик, тилчилик ва оьзге нас къылыкълар. Шону биз шу дёртлюклерден де билме болабыз:

Алтынсувгъа таза алтын деп тургъанман,
Алтынсуву тайып, чыкъды езине.

Эпсиз яхшы деп турагъан адамым
Энни бизден ялкъгъанлыгъы  сезиле.

* * *

Бек къычытып тил тюбюнгде тилчигинг,
Тилинг чыкъгъан узатылып къалакъдай,

Отдай чача айланагъа агъусун,
Болма бола туруп бал сомалакъдай.
***
Этмей бусанг оьзгелени къайгьысын,
Бугюн сени къайгьынга ким табулсун?

***
Оьмюрлени гетегени не яман,
Оьмюрлюкге айрылып бир-биревден.
Оьтген оьмюр такрарланмай, билебиз,
Тек болабыз рагьмусуз да, тирев де.
       Мен Патимат Абукованы яратывчулугъу булан яхшы танышман. Ону шиъруларын гёнгюмден уьйренип, чакъ-чакъда оьзюме охума кепиме геле. Шолай шиъруланы бири:
Кёк юзюнде тёбе-тёбе булутлар,
Арив кюйде тютюлген акъ мамукъдай.
Булутлагьа бакъсам, тува умутлар,
Даим умут эте турма тарыкъдай.

Юрек сакълай сююв дертин чыгъармай,
Булутлардай ойлар гёчмей оьзюнден.
Кёп ойланы теренлиги, сюзюгю
Гёрюнежек мени эки гёзюмден.

       Патимат Абукованы яратывчулугъу янгыз уллулагъа багъышланып къалмагъан. Ону кёп шиърулары яшланы да сююндюре. Шо​лай шиъруларыны бирлери школа программагъа да гирген. Шондан бир шиъру:               «Къайырханны чохайы»

Къайырханны чохайы.
Ем сююп, къолун ялай.
Къачып-къачып, къурдашы
Гелемикен деп къарай.
Къайырхан да, къозу да
Айырылмас къурдашлар.
Буланы дослугъуна
Сукълана хоншу яшлар.

      --Патимат Гьажиабдуллаевна, сизге яшавну янгыдан башлама тюшсе, бир тюрлю алмашынывлар этермидигиз?

     --Этмес эдим деп эсиме геле. Яшавумну бар кююнде къояр эдим.

     --Сиз охувчуларыгъызгъа, халкъыгъызгъа не айтма сюесиз?

    --Мен халкъымны оьзюмден де кёп сюемен. Ону Аллагьутаала иманлы-динли этсин, гьар ким юрегиндеги муратларына етишсин. Ингдеси, миллетлени арасында татывлукъ артсын!

      Яшавун къыйынлыкъда йиберсе де, тек гьайсыз йибермеген муал​лим, тарбиялавчу, шаир Патимат Абукова оьзю билегенни башгъалагъа да уьйрете яшай.

— Патимат, бар болугьуз, сав болугьуз, миллетин дагьыдан-дагъы сююндюреген шаир болугъуз!
Шаир ва муалим Патимат Абуковагъа багъышлап язгъан Къалсын Акъгёзов, Россия Язывчуланы союзуну члени.
Касбулар бар тюрлю-тюрлю,           Загьмат булан, адамлыкъ 
Бири тынч, бири къыйын.               Яшавуну гереги.
Муаллим болуп ишпеп                    Дюньяны бар дертине
Къыйын сакълама сыйын.               Тавуш Бере юреги.
Сыйны да, абурну да                       Яшавну ярыкъ этме 
Яратма бола загьмат                        Шиъру яза бошамай 
Шо байлыкъгьа тезден ее                Ругь байлыгьын артдыра 
Абукова Патимат                            Акъча учун яшамай.

Нече-нече  яшлагъа                        Базарларда сатылмай
Анна тилин уьйретген                    Шаирдеген сыйлы ат.
Къумукъча таза язып                      Уьлгю болул яшайсыз 
Нечев муратгъа етген.                     Эл арада Патимат
Кёп йыллар бир сокъмакъдан          Муаллим булан шаир
Патимат ишге бара.                        Бир юрекде, янаша, 
Тилин сюе ажайып,                         Шо эки де оьр пагьму 
Сюювюн алма къара.                      Сизге эпсиз яраша!

Гюлжанат АКЪГЁЗОВА, педколледжни дарс беривчюсю.

